
NIG. -Abiuro parcum nomen: id paucis ferat

contentus aether. Tartaro nunquam fuit 

nec erit satis. Quicumque praecipiti gradu 

Manes ad imos tendis, invenies locum. 

Ergo, age, novorum machinatrix facinorum, 

cui fessa dudum cessit Eumenidum trias, 

reconditas deprome fecundo sinu

artes nocendi; latius fundant novae

fraudes venenum, gurgitis ritu effluat

erroris auctum virus evulso obice.

Ubique iura prisca pietatis cadant.

Fidem, pudorem, numen exturbo ocius

ex orbe toto. Sceleris est nondum satis,

finem nocendi Stygius haud novit furor.

ERY. -Iam vasta domui regna, iam supplex genu

mihi terra flectit. Fare, quid porro manet?

Vin celsa divûm solia sublimis petam

divosque tundam pedibus? Aggredior nefas:

iam tango caelum, biga me noctis vehat:

Centimanus olim quicquid est ausus Typhon,

Lutherus audet me comite. NIG.: -Frustra sumus,

serimus Erynnis verba, nil actum reor.

Urbs una nostrum pervicax renuit iugum:

servire nescit Roma, nec Ditem pati.

Urbs inferis invisa, Phlegetontis pavor,

adeonè semper verticem excelsum feres

et vaticanum colle sublimi decus

alto propinquos eriges caelo lares?

O cassa tela! Cedit in vanum labor.

Attacta Stygio clarius fumo nitet.

